
ФАКТОРИНГ ҚАТЫНАСТАРЫН РЕТТЕЙТІН ҚАЗАҚСТАН 
РЕСПУБЛИКАСЫ ЗАҢНАМАСЫ

Аманғалиева Айжан Зинғалиқызы,
Қазақ мемлекеттік қыздар педагогикалық университеті 
әлеуметтік-гуманитарлық факультетінің 
«Құқық және басқару негіздері» кафедрасының оқытушысы, 
заң ғылымдарының магистрі 

Факторингтің бірегей құқықтық негізін құру 
үшін 1988 жылы 28 мамырда Канадада Оттава 
қаласында «Халықаралық факторинг туралы» 
УНИДРУА Конвенциясы қабылданған. Атап 
өтсек, УНИДРУА (жеке құқықты унификациялау 
жөніндегі Халықаралық институт, UNIDROIT) 
– 1926 жылы Ұлттар Лигасы басшылығымен 
сауда заңнамасын сәйкестендіру мақсатында 
құрылған Мемлекетаралық ұйым, казіргі кезде 
БҰҰ жанында қызмет атқарады. 1988 жылы 
институт Оттавада халықаралық факторинг пен 
халықаралық қаржы лизингі туралы конвенция 
жобаларын қабылдау жөнінде дипломатиялық 
конференцияны өткізеді. Осы конфренцияның 
қортытынды құжаты «Халықаралық факторинг 
туралы» УНИДРУА Конвенциясы (UNIDROIT 
Convention on International Factoring) болып 
табылады. Аталған Конвенция қабылданғаннан 
кейін бірқатар мемлекеттердің азаматтық құқық 
жүйесіне факторинг ұғымы енгізіледі [1].  

Бұл Конвенция халықаралық факторингтік 
операцияларының халықаралық сауда дамуында 
маңызды роль атқаратынын дәлелдейді, 
оның мақсаты - белгілі бір құқықтық шектер 
белгілейтін ортақ ережелерді бекіту арқылы 
халықаралық факторингтік операцияларын 
жеңілдету және факторингке қатысушы тараптар 
мүдделерінің тепе-теңдігін қамтамасыз ету. 

Аталған Конвенцияның 1-бабына сәй-
кес, «фактор операциялары бойынша 
контрактілерге» бір тараппен (тауар беруші) 
және екінші тараппен (фактор операциялары 
фирмасы, кейіннен цессионарий деп аталатын) 
жасалған шарт және оған сәйкес:

а) тауар беруші цессионарийге тауарларды 
сату бойынша, негізінен жеке өзіне, отбасылық 
не үй ішіне пайдалануға сатып алынған 
тауарларды қоспағанда, тауар беруші мен 
оның тапсырыс берушілері (дебиторлары) 

арасында жасалған шарттарынан туындайтын, 
міндеттемелік талаптарын беруі мүмкін не беруі 
тиіс; 

б) цессионарий өзіне кем дегенде келесідей 
екі міндеттерді алуы тиіс:

- заем не алдын ала төлем төлеу арқылы тауар 
берушіні қаржыландыру;

- міндеттемелік талаптар бойынша есеп-шот 
жүргізу;

- дебиторлардан ақшалай қаражат алу;
- дебиторлардың төлем қабілетсіздігі жағ-

дайынан қорғау;
- дебиторлық берешектердің қаржы агентіне 

берілгендігі дебиторларға хабарлануы тиіс.
Бұл Конвенцияға (1995 жылы 1 мамырда 

күшіне енді) келесідей мемлекеттер қол қойған: 
Гана, Гвинея, Нигерия, Филиппины, Танзания, 
Марокко, Франция, Чехословакия, Финляндия, 
Италия, Бельгия, США, Панама. Ал кейіннен 
бұл маңызды халықаралық актіні Венгрия 
07.05.96 ж., Латвия 06.08.97 ж., Украина 
05.12.2006 ж., Ресей Федерациясы 22.08.2014 
жылы ратификациялаған. Конвенцияда 
бекітілген ережелер негіз, үлгі ретінде көптеген 
мемлекеттердің заң шығарушы органдарымен 
шарттың осы түрін арнайы құқықтық реттеу мен 
заң нормаларын әзірлеу кезінде қолданылады. 
Айта кететін жайт, Конвенция материалдары 
Қазақстан Республикасы Азаматтық кодексінің 
факторинг туралы тиісті нормаларын қабылдау 
кезінде отандық заң шығарушылармен де 
қолданылған. Өкінішке орай, қазіргі кезге 
дейін Қазақстан Республикасы УНИДРУА 
Конвенциясының қатысушысы болып табыл-
майды [2].     

Сонымен бірге, халықаралық факторинг 
қатынастарын реттеуде халықаралық сауда 
құқығы бойынша БҰҰ Комиссиясымен 
(ЮНСИТРАЛ) әзірленген, 2001 жылы 12 жел-

тоқсанда Нью-Йорк қаласында қабылданған 
халықаралық саудада дебиторлық берешекті беру 
туралы БҰҰ Конвенциясының маңызы зор. Осы 
Конвенцияның 38-бабының 2-тармағына сәйкес, 
ол халықаралық факторинг туралы Оттава 
конвенциясына қатысты басым күшке ие. Алайда 
қазіргі кезде осы БҰҰ Конвенциясы күшіне 
енген жоқ. Халықаралық саудада дебиторлық 
берешекті беру туралы БҰҰ Конвенциясының 
45-бабына сәйкес, ол бесінші ратификациялау 
немесе қабылдау, бекіту не қосылу туралы 
құжатты депозитарийге сақтауға берілген күннен 
алты ай өткеннен кейінгі айдың бірінші күні 
күшіне енеді. Ал қазіргі таңда оған 3 мемлекет – 
Люксембург, Мадагаскар, АҚШ қол қойған және 
Либерия мемлекеті қосылған [3]. Өкінішке орай, 
Қазақстан Республикасы осы аталған Нью-Йорк 
конвенциясын да ратификациялаған жоқ. 

Халықаралық факторинг қызметі, сонымен 
қатар, халықаралық факторингтік ассоциациялар 
әзірлеген унификацияланған ережелермен 
реттеледі. Осындай актілердің ең маңыздысы 
–International Factors Group (IFG) және Factors 
Chain International (FCI) сияқты ірі халықаралық 
факторингтік ассоциациялармен 2002 жылы 
әзірленген «Халықаралық факторингтің Ортақ 
ережелері» (General Rules for International 
Factoring - GRIF) болып табылады. GRIF 
халықаралық факторингтің екі факторлы 
моделі кезінде экспорт-фактор мен импорт-
фактор арасындағы қатынастарды реттейді. 
GRIF факторингтік контракт, несиелік тәуекел 
ұғымдарына түсінік береді, экспорт-фактор мен 
импорт-фактордың құқықтары мен міндеттерін, 
дебиторлық берешекті инкассациялау, ақша 
құралдарын аудару, ақпаратпен және есеппен 
алмасу, кепілдік беру, дауларды шешу, осы 
ережелерді бұзғаны үшін жауапкершілікті 
нақтылы толық реттейді. 2002 жылы шілдеде 
GRIF өз күшіне енгеннен кейін халықаралық 
операциялардың 90% осы Ережелерге сәйкес 
жүргізілген [4]. 

Айта кететін жайт, жалпы факторинг 
пен халықаралық факторингтің кәсіпкерлік 
айналымда кеңінен пайдалануына қарамастан, 
көптеген дамыған құқықтық тәртіптерде ұлттық 
заңнама деңгейінде факторинг шартын арнайы 
құқықтық реттеу көзделмеген. Факторингтік 
операциялары кезінде тараптардың қатынас-
тарын реттеу үшін міндеттемелік құқықтың 
жалпы нормалары, ең алдымен цессия 
туралы нормалар қолданылады (европалық 
континенталды құқық елдерінде). Мысалы, Л.Ю. 
Василевская: «Германия азаматтық ережесінде 

және Германия сауда ережесінде факторинг пен 
факторингтік операцияларға заңды анықтама 
берілмеген, ал сот тәжірибесінде тиісінше даулы 
мәселелерді шешу кезінде міндеттемелер туралы 
жалпы ережелерге және талап ету құқығын сатып 
алу-сату шарты бойынша сатушы мен сатып 
алушының негізгі құқықтары мен міндеттері 
туралы ережелерге сілтеме жасайды» деп атап 
көрсетеді [5, 46 б.].

Ресейдегі факторингті құқықтық реттеу 
мәселесіне келсек, қазіргі таңда ресей 
заңнамасында «факторинг» ұғымының түсінігі 
жоқ. Сонымен бірге, Ресей Федерациясының 
Азаматтық кодексінің екінші бөлімінде негізін 
факторингтік қатынастары құрайтын, ресейлік 
құқықтық тәртіп үшін жаңа - ақшалай талапты 
беріп қаржыландыру шарттық конструкциясы 
(РФ Азаматтық кодексінің 43-тарауы) бекі-
тілген. Оған қоса, ақшалай талапты беріп 
қаржыландыру шарты Ресей Федерациясы 
Азаматтық кодексінде «ол кәсіпкерлік саладағы 
қаржы мәмілелерінің осы түрімен байланысты 
қатынастардың кең ауқымын қамтуы үшін» кең 
түсінікте анықталған [6].

Факторингтің даму тарихы Ресейде 20 
жылды қамтиды, оның ішінде тек соңғы 5 
жылды шынымен нарықтың даму жылдары 
деп есептеуге болады. Негізінен, факторингті 
енгізу тәжірибесі Ресейде 1988 жылы 1 қазан-
нан Ленинград қаласында Өнеркәсіп құрылыс 
банкімен жүзеге асырылған, ал 1989 жылдан 
бастап КСРО-да өзге банктер факторинг 
операцияларын орындай бастады. Алайда, 
алғашқы факторинг операциялары өзінің 
қазіргі мәнінен әлдеқайда алшақ болды. Банктің 
факторингтік бөлімдеріне тек қана мерзімі 
өтіп кеткен дебиторлық берешектер ғана 
берілді, келісімшарт тауар берушімен де, сатып 
алушымен де жасалды, және тауар берушіге 
төлемдер төленуін сатып алушыны несиелеу 
жолымен кепілдік берді. Факторингтік қызмет 
көрсету бір реттік мәмілелердің сипатында 
болды [1]. 

Сол кезеңде факторинг шарты өте кең 
мағынада қолданылды: ол банк пен тауар беруші 
арасындағы талапты беру туралы екі жақты 
келісім ғана емес, банк, тауар беруші және 
борышқор арасындағы үш жақты келісім, сондай-
ақ борышқорға оның қаржылық қиындықтары 
туындаған жағдайда қаржы беру туралы банктің 
кепілдемесі ретінде белгіленді. Талапты беру 
борышқордың білуімен және келісімімен жүзеге 
асырылды. Сонымен бірге, шарт бойынша 
талапты беру нысанасы тек мерзімі өтіп кеткен 

борыштар болды. Және банкілік салада ақшалай 
талапты беріп қаржыландыру шартына банкілік 
кепілдеме туралы келісімді жатқызды [7, 17 б.].

Кейбір ресей әдебиетерінде «факторинг» 
термині ресейлік азаматтық айналымда алғаш 
рет 1980 жылдардың соңыңда ғана қолданыла 
бастады деп көрсетіледі. Ал алғашқы факторингтік 
операциялар КСРО Промстройбанкімен және 
КСРО ЖилСоцбанкімен 1988 жылы жүзеге 
асырыла бастады деген мәлімет келтіріледі. Және 
факторингтік қызмет көрсету бұл мекемелерде 
сақтандыру, ақпараттық, есептік, консалтингтік 
қызметтерсіз бір реттік мәмілелер сипатында 
болғанын атап өтеді [8, 94 б.]. 

КСРО аумағында факторинг операцияларын 
жүргізу тәртібін белгілейтін ең бірінші 
нормативті құжат - «Тауар берушілердің 
жеткізген тауарлары, орындаған жұмыстары 
мен көрсеткен қызметері үшін төлем талаптары 
бойынша төлем алу құқығын банктерге беру 
жөнінде операцияларды жүзеге асыру тәртібі 
туралы» КСРО Мембанкінің 1989 жылғы 12 
желтоқсандағы    № 252 инструктивті хаты болып 
табылады. 1992 жылы «Банктер және банк 
қызметі туралы» Ресейдің Федералдық заңымен 
факторинг банкілік операциялар мен мәмілелер 
қатарына енгізіледі. Кейіннен факторингтік 
операцияларды коммерциялық банктер де жүзеге 
асыра бастады. Айта кету қажет, алғашқы кезеңде 
олар өркениетті факторингтік технологиялардың 
мүлдем жоқтығымен және дебиторлардың 
нашар төлем тәртібіне тап болады, және ол 
өз кезегінде бірқатар шығындар әкелетін. 
Бірақ, 1994 жылы тиісті тәжірибе жинақтап, 
халықаралық факторинг нарығына шығу үшін, 
FCI ассоциациясына кірген алғашқы ресейлік 
банк «Тверьуниверсалбанк» болды, кейіннен 
«Мосбизнесбанк» қабылданды. Бірнеше жыл 
бойы факторингпен Ресейде АКБ «Менатеп», 
«Халықаралық мәскеулік банк», және басқалары 
айналысып келеді. 1998 жылғы дағдарыстан 
кейін Ресейде факторингтің анық шарықтауы 
болды, себебі банктерге үлкен пайызбен берілген 
проблемалық борыштар көп болды [1]. 

Қазіргі кезде Ресей Федерациясында 
факторингті қаржылық қызметтің бір түрі 
ретінде бекітетін келесідей нормативті-құқықтық 
актілер әрекет етеді:

- Ресей Федерациясының Азаматтық Кодексі 
(Екінші бөлім). 1996 жылғы 26 қаңтардағы № 
14-ФЗ заңмен қабылданған;

- Ресей Федерациясының Салық Кодексі. 
(Екінші бөлім). 2000 жылғы 5 тамыздағы № 117-
ФЗ заңмен қабылданған;

- «Банктер және банк қызметі туралы» 1990 
жылғы 02 желтоқсандағы № 395-1 Федералдық 
заңы; 

- «Жекелеген қызмет түрлерін лицезиялау 
туралы» 2011 жылғы 4 мамырдағы № 99-ФЗ 
Федералдық заңы [9, 191 б.].

Атап өту қажет, қазіргі қолданыстағы 
Ресей Федерациясының Азаматтық кодексі 
«факторинг» терминін қарастырмайды, Ресей 
Федерациясы Азаматтық кодексінің 43-тарауы 
тек ақшалай талапты беріп қаржыландыру деп 
аталған. Сонымен бірге, Ресей Федерациясы 
Азаматтық кодексінің       43-тарауының баптары 
Қазақстан Республикасы Азаматтық кодексінің 
факторинг шартын реттейтін нормаларымен 
ұқсас келеді. Бір негізгі айырмашылығы, Ресей 
Федерациясы Азаматтық кодексінің 824-бабында, 
ақшалай талапты беріп қаржыландыру шарты 
бойынша берілетін талап ету құқығы клиенттің 
борышқорға тауар беру, жұмыс орындау не 
қызмет көрсетуінен туындайтын ақшалай талабы 
деп анықталған [10]. 

Салыстырмалы түрде Кеден Одағының тағы 
бір мүшесі - Беларусь Республикасындағы 
факторинг қызметінің құқықтық негіздерін 
қарастырып өтейік. Беларусь Республикасының 
1998 жылы 7 желтоқсанда қабылданған 
Азаматтық кодексінде ақшалай талапты 
беріп қаржыландыру (факторинг) шарты деп 
аталатын 44-тарау қамтылған, және ол тек бір 
ғана 772-бапты құрайды. Бұл бап факторингтің 
нормативтік мазмұнын толық ашпай, тек 
факторинг түсінігін ғана келтіреді, және соған 
сәйкес қатынастар тиісті заңнамамен реттеледі 
деп көрсеткен [11]. 

Сонымен бірге, заңңамалық деңгейде фак-
торинг қатынастары Беларусь аумағында 
2000 жылы 25 қазанда қабылданған Беларусь 
Республикасының Банк кодексімен реттеледі. 
Беларусь Республикасының Банк кодексінде 
ақшалай талапты беріп қаржыландыру 
(факторинг) шартына 19 тарау арналған. 
Беларусь Республикасының Банк кодексінің 
153-бабына сәйкес, ақшалай талапты беріп 
қаржыландыру (факторинг) шарты бойынша 
бір тарап (фактор) – банк немесе банкілік 
емес несиелік-қаржылық ұйым екінші тарапқа 
(несие берушіге) борышқордың ақшалай талабы 
сомасын дисконтпен төлеу жолымен несие 
беруші мен борышқор арасындағы ақшалай 
міндеттемеге несие беруші жағында түсуге 
міндеттенеді. Дисконт дегеніміз борышқордың 
ақшалай міндеттемесі сомасы мен фактордың 
несие берушіге төлейтін сомасы арасындағы 

айырма деп түсініледі. Сондай-ақ дисконт 
ақшалай міндеттеме сомасына есептелген 
пайыз түрінде есептелуі мүмкін. Ал Беларусь 
Республикасының Банк кодексінің 154-бабы 
факторинг шартын ашық және жабық, ішкі 
және халықаралық, регрессті және регресссіз 
деп жіктейді. Сонымен қатар, Беларусь Рес-
публикасының Банк кодексінің 19-тарауының 
тиісті баптарымен факторинг шарты бойынша 
талапты берудің нысанасы, шарт тараптарының 
өзара құқықтары мен міндеттері, факторинг 
шартының түрлері жан-жақты реттелген [12].

Факторинг қатынастарының Қазақстанда 
пайда болуы жөнінде мәселе бойынша біржақты 
пікірлер жоқ. Көптеген заң әдебиеттерінде 
келесідей тұжырым жиі кездеседі: «ақшалай 
талапты беріп қаржыландыру шарты - құқықтық 
реттелуі Қазақстан Республикасы Азаматтық 
кодексімен енгізілген, азаматтық-құқықтық 
міндеттеменің жаңа түрі». Бірқатар әдебиеттерде 
ең алғашқы факторинг операцияларын іске 
асыру КСРО құрамындағы ҚазССР-де жоғарыда 
аталған КСРО Мембанкінің 1989 жылғы 12 
желтоқсандағы №252 инструктивті хатына 
сәйкес, 1989 жылдан бері басталған деп 
есептейді [13, 356 б.]. 

Жалпы алғанда, факторинг қатынастарын 
реттейтін заңнаманның қалыптасуы мен 
даму тарихын шартты түрде 3 кезеңге бөліп 
қарастыруға болады.

- 1989-1991 жж. КСРО құрамындағы 
ҚазССР-де қолданылған актілердің әрекет 
ету кезеңі (КСРО Мембанкінің 1989 жылы 12 
желтоқсандағы инструктивті хаты, 1991 жылдың 
25-желтоқсанында қабылданған «Қазақстан 
Республикасындағы салық жүйесі туралы» 
Заңы); 

- 1991-2000 жж. тәуелсіз Қазақстанның аза-
маттық және банкілік заңнамасының қалыптасу 
кезеңі (1994 жылы 27 желтоқсанда Қазақстан  
Республикасы  Азаматтық кодексінің Жалпы 
бөлімінің күшіне енуі, 1999 жылы 1 шілдеде 
Қазақстан  Республикасы Азаматтық кодексінің 
Ерекше бөлімінің күшіне енуі, 1993 жылы 
14 сәуірде  «Қазақстан Республикасындағы 
банктер туралы» Қазақстан  Республикасы 
заңының қабылдануы, 1995 жылы 17 сәуірде 
«Лицензиялау» туралы Қазақстан Республикасы 
заңының қабылдануы, 1995 жылы 24 сәуiрде  
№ 2235 «Заң күшi бар Салық және бюждетке 
төленетiн басқа да мiндеттi төлемдер туралы» 
Қазақстан  Республикасы Заңының қабылдануы, 
1995 жылы 31 тамыздағы жаңа «Қазақстан 
Республикасындағы банктер және банк қызметі 

туралы» Қазақстан  Республикасы заңының 
қабылдануы)

- 2000 ж. бастап қазіргі кезге дейінгі 
кезең, Қазақстанның салық заңнамасын және 
лицензиялау туралы заңнаманы жетілдіру 
кезеңі (2001 жылы 12 маусымда Қазақстан  
Республикасының Салық кодексінің қабыл-
дануы, 2008 жылы 10 желтоқсанда жаңа 
Қазақстан  Республикасының Салық кодексінің, 
2007 жылы 11 қаңтарда жаңа «Лицензиялау 
туралы» Қазақстан  Республикасының заңының 
қабылдануы, одан кейін оның күші жойылып, 
2014 жылы 16 мамырда № 202-V «Рұқсаттар 
және хабарламалар туралы» Қазақстан  
Республикасының Заңының қабылдануы).

Кеңестік дәуірде экономиканың толық 
мемлекетпен реттелуіне және кәсіпкерлік 
қызметтің жоқтығына байланысты, 1963 жылы 
28 желтоқсанда қабылданған ҚазССР Азаматтық 
кодексі факторинг қатынастарын реттеуді 
қарастырған жоқ. ҚазССР АК-де талаптарды 
беру мен борыштың ауысуы деп аталатын 
19-тарау көзделген, оның 197- бабына сәйкес, 
ол заңға не шартқа қайшы келмеген жағдайда 
немесе талап несие берушінің жеке басымен 
байланысты емес болған жағдайда, несие беруші 
талабын өзге тұлғаға екеуінің келісімі бойынша 
беруі мүмкін. Яғни, жалпыазаматтық цессия 
нормалары ғана көзделген [14].

Тәуелсіз Қазақстанда факторинг қатынастары 
бастапқы кезеңде тек банкілік заңнамада ғана 
көрініс тапқан болатын, Азаматтық кодекстің 
қабылдануымен факторинг операцияларының 
құқықтық негізі қаланды деуге болады. 

Қазақстан Республикасы Азаматтық кодек-
сінің Ерекше бөлімін қолданысқа енгізгенге 
дейін факторинг тек арнайы банкілік заңнама 
деңгейінде ғана бекітілді. «Банктер және 
банк қызметі туралы» ҚазССР 1990 жылғы                        
07 желтоқсандағы № 385-ХІІ Заңының 21-бабы 
8-тармағымен факторинг банк операцияларының 
бір түрі ретінде саналған және «талап ету 
құқығын иелену мен қызмет көрсету, талаптарды 
орындау мен тәуекелдерді қабылдау және 
осы талаптардың инкассациясы (факторинг» 
деп түсіндірілді. Осындай ұстаным келесі 
қабылданған «Қазақстан  Республикасындағы 
банктер туралы» Қазақстан  Республикасының 
1993 жылғы 14 сәуірдегі № 2139-ХІІ Заңында да 
орын алды. Бұл заңның 4-бабында көрсетілген 
банк операцияларының тізімінде «тауар жеткізу 
мен қызмет көрсетудегі талап ету құқығын 
иелену, мұндай талаптарды орындаудағы 
тәуекелдерді қабылдау және осы талаптардың 

инкассациясы (факторинг)» қамтылды [15, 112 
б.]. Осылайша, берілген нормативтік-құқықтық 
актілерде факторинг банкілік қызмет түрі ретінде 
бекітілген еді.

Бірақ, Қазақстан  Республикасының Азамат-
тық кодексі және «Қазақстан Республикасындағы 
банктер және банк қызметі туралы» Қазақстан  
Республикасының 1995 жылғы 31 тамыздағы 
№ 2444 Заңының қолданысқа енгізілуімен 
жағдай өзгерді. Берілген заңның 30-бабының 
1-тармағы банкілік және өзге операцияларды 
жүзеге асыру банкілік қызмет болып табылады 
деп көрсетеді, және осы баптың 2-тармағы 
банкілік операциялардың толық тізімін береді. 
Алайда факторинг олардың құрамына кірмейді. 
Қазақстан  Республикасының  2005.07.08. №72-ІІІ 
Заңымен енгізілген өзгерістерге дейін, факторинг 
«Қазақстан Республикасындағы банктер және 
банк қызметі туралы» Заңның 30-бабының 
3-тармағында көрсетіліп, банктер мен банкілік 
қызметтің жекелеген түрлерін жүзеге асыратын 
ұйымдар уәкілетті органның лицензиясы 
болған жағдайда жүзеге асыруға құқылы 
операциялар қатарына жатқызылды. «Қазақстан 
Республикасындағы банктер және банк қызметі 
туралы» Заңның 30-бабына ҚР 2005.07.08. № 
72 Заңымен өзгерістер енгізілгеннен кейін, 
факторинг осы баптың 11-тармағының 6) 
тармақшасында банктер (осы баптың 2- 
тармағында көзделген банк операцияларынан 
басқа) уәкілетті органның лицензиясы болған 
жағдайда жүзеге асыруға құқылы операциялар 
ретінде қарастырылады. Яғни, аталған норма тек 
факторинг операцияларының банктермен жүзеге 
асыру жағдайларын ғана реттейді [16]. 

Қазіргі таңда «Қазақстан Республикасындағы 
банктер және банк қызметі туралы» Заңның 
30-бабының 11-тармағының 6)тармақшасына 
сәйкес, «факторингтік операциялар - тауарларды 
(жұмыстарды, қызметтерді) сатып алушыдан 
төлемсіз тәуекел етіп қабылдай отырып, төлем 
жүргізуді талап ету құқығын алу» деп анықталған 
[16].

Айта кететін жайт, жаңадан қабылданған 
«Рұқсаттар және хабарламалар туралы» 2014 
жылғы 16 мамырдағы № 202-V Қазақстан Рес-
публикасы Заңының 36-бабының 1-тармағына 
сәйкес, «қаржы саласындағы қызметпен 
және қаржы ресурстарын шоғырландыруға 
байланысты қызметпен айналысу құқығына 
лицензияларды және (немесе) лицензияларға 
қосымшаларды беру, қайта ресімдеу, беруден бас 
тарту, олардың қолданысын тоқтата тұру, тоқтату 
тәртібін, мерзімдері мен шарттарын Қазақстан 

Республикасының заңдарына сәйкес  Қазақстан  
Республикасының Ұлттық Банкі белгілейді». Ал 
осы заңның 1-қосымшасында «бірінші санаттағы 
рұқсаттардың (лицензиялардың) тізбесі» 
берілген және онда «факторингтік операциялар: 
төлем жасамау тәуекелін қабылдай отырып, 
сатып алушыдан тауарларға (жұмыстарға, 
қызметтерге) ақы төлеуді талап ету құқықтарын 
иелену» деп көрсетілген [17]. Демек, факторинг 
операцияларын жүзеге асыратын банктер 
қызметі Қазақстан  Республикасының Ұлттық 
банкімен лицензияланады. 

Қазақстан Республикасының Азаматтық 
кодексінің Ерекше бөлімінің 37 тарауы ақшалай 
талапты беріп қаржыландыру шарты (факторинг) 
деп аталады. Айта кететін жайт, факторинг 
шартынан туындайтын қатынастарға Қазақстан  
Республикасының Азаматтық кодексінің екінші 
бөлімі 37 тарауының жеке нормалары да, 
және оған қоса 339-347 баптарда анықталған 
талап ету құқығын берудің жалпы нормалары 
да қолданылады. Мұндай тәртіп Қазақстан  
Республикасының Азаматтық кодексінің өзінде, 
оның 729-бабы 3-тармағында белгіленген [18]. 

Сонымен қатар, факторинг қатынастарының 
құқықтық негізі ретінде 2008 жылы 10 жел-
тоқсанда қабылданған Қазақстан  Республи-
касының Салық кодексін қарастыруға болады. 
Факторинг операциясындағы қаржы агентінің 
қызметі Қазақстан  Республикасының Салық 
кодексімен реттеледі. Яғни, Қазақстан  Респу-
бликасының Салық кодексінің 250-бабының 
2-тармағына сәйкес, банктер жүзеге асыратын 
факторингтік операциялар қосылған құн 
салығынан босатылатын қаржылық қызмет 
көрсетулерге жатқызылған. Сонымен қатар, 
банк болып табылмайтың, коммерциялық ұйым 
нысанында факторинг қызметін көрсететін 
қаржы агентінің факторингтік операциялары 
қосылған құн салығынан босатылмаған. Демек, 
банктерден басқа факторингтік компаниялардың 
(қаржы агентінің) көрсететін қаржылық 
қызметінен түсіретін пайда табыстарына салық 
салу ерекшеліктері Салық кодексінің тиісті 
баптарымен реттеледі [19]. 

Жоғарыда жазылған материал негізінде 
факторинг қатынастарын реттейтін нормаларды 
қамтитын келесідей нормативтік-құқықтық 
актілерді бөліп көрсетуге болады:

1) «Халықаралық факторинг туралы» 
УНИДРУА Конвенциясы. Қазақстан қатыспайды, 
келешекте осы халықаралық актіге қосылуы 
мүмкін.

2) «Халықаралық саудада дебиторлық 

берешекті беру туралы» ЮНСИТРАЛ Конвен-
цясы. Қол қою үшін 2001 жылы 16 қарашасында 
Кейптаун қ. ашылған. Қазақстан қатыспайды.

3) Қазақстан Республикасының Конституция-
сы, 1995 жыл 30 тамыз.

4) Қазақстан Республикасының Азамат-
тық кодексі. Жалпы бөлім. Қазақстан Рес-
публикасының Жоғарғы Кеңесінің 1994 жылғы 
27 желтоқсандағы № 269-ХІІ қаулысымен 
қолданысқа енгізілді.

5) Қазақстан Республикасының Азамат-
тық кодексі. Ерекше бөлім. Қазақстан Рес-
публикасының 1999 жылғы 1 шілдедегі № 409 
Кодексі.

6) Салық және бюджетке төленетін басқа 
да міндетті төлемдер туралы (Салық кодексі). 
Қазақстан Республикасының 2008 жылғы                     
10 желтоқсандағы № 99-IV Кодексі.

7) «Қазақстан Республикасындағы банктер 

және банк қызметі туралы» Қазақстан Республи-
касының 1995 жылғы 31 тамыздағы № 2444 
Заңы.

8) «Рұқсаттар және хабарламалар туралы» 
Қазақстан Республикасының 2014 жылғы 16 ма-
мырдағы № 202-V Заңы.

Тәуелсіз Қазақстанда факторинг қатынас-
тарын реттейтін нормативтік құқықтық актілер 
саны көп емес. Сондықтан, факторингті құқық-
тық реттеу жан-жақты әрі терең анализ жасау 
жолымен жаңа құқықтық нормалар енгізуді, 
факторинг қатынастарын толық, әрі жан-жақты 
реттейтін сапалы заңнама қалыптастыруды 
қажет етеді, бұл өз кезегінде факторингтің 
одан әрі дамуына сөзсіз септігін тигізер еді. 
Әсіресе, қазіргі таңда Кеден Одағы шеңберінде 
халықаралық факторинг қатынастарын реттеуді 
құқықтық қамтамасыз ету зор маңызға ие.

Мақала ақшалай талапты беріп қаржыландырудың бір түрі факторинг қызметінің құқықтық 
негіздеріне арналған. Автор факторинг туралы Қазақстан Республикасы заңнамасының қалыптасу 
және даму үрдісін талдайды. Мақалада факторинг қызметін реттейтін халықаралық актілер, 
Қазақстан Республикасының заңнамасы зерттеледі. Сондай-ақ, факторинг қызметін реттеу 
саласындағы Ресей Федерациясы және Беларусь Республикасының заңнамаларының салыстырмалы 
сипаттамасы келтіріледі. 

Түйін сөздер: факторинг туралы Қазақстан Республикасы заңнамасы, ақшалай талапты беріп 
қаржыландыру шарты, факторинг қызметі, факторинг қатынастары, факторинг қатынастарын 
құқықтық реттеу.

Данная статья посвящена правовым основам одного из видов финансирования под уступку 
денежного требования – факторинга. Автор анализирует процесс становления и развития 
законодательства Республики Казахстан о факторинге. В статье исследуются международные 
акты, законодательство Республики Казахстан, которые регулируют факторинговую 
деятельность. Также приведена сравнительная характеристика законодательства Российской 
Федерации и Республики Беларусь в сфере регулирования факторинговых отношений.

Ключевые  слова: законодательство Республики Казахстан о факторинге, договор 
финансирования под уступку денежного требования, факторинговая деятельность, факторинговые 
отношения, правовое регулирование факторинговых отношений.

This article is devoted the legal bases of one of the types of financing receivable financing - factoring. 
The author analyzes the process of formation and development of the legislation of Kazakhstan on factoring. 
The article examines the international acts, the legislation of the Republic of Kazakhstan that regulate 
factoring business. Also, provides a comparative characteristics of legislation of the Russian Federation 
and the Republic of Belarus in sphere of regulation of factoring relations.

Keywords: legislation of the Republic of Kazakhstan about factoring, contract of financing against 
the assignment of a monetary claim, factoring activities, factoring relations, legal regulation of factoring 
relations.

